
Esparza kontseilariak eta Doneztebeko alkateak hitzarmena izenpetu dute, herriko Plan Nagusia idazteko
Nafarroako Gobernuak 1.529.640 euroko diru laguntzak eman ditu, azkeneko urtean, gisa horretako udal planak egiteko

Ostirala, 2008ko irailaren 19a. Carlos Esparza Sáez Etxebizitza eta Lurralde Antolamenduko Departamentuko kontseilariak eta Miguel San Miguel Azpíroz Doneztebeko alkateak lankidetza hitzarmena izenpetu dute, gaur goizean, herriko Plan Nagusia idazteko. Hitzarmenari jarraiki, Nafarroako Gobernuak Plana idazteko gastuen %80 ordainduko du, eta guztizko aurrekontua 150.000 eurokoa izanen da. Azkeneko urtean, hain zuzen, Nafarroako Gobernuak 1.529.640 euroko diru laguntzak eman ditu gisa horretako udal planak egiteko, eta guztizko aurrekontua 1.903.300 eurokoa izan da. 

Bestalde, Jarraipen Batzordea osatzea ere aurreikusi dute hitzarmenean. Batzordea Udaleko kideek, alkatea barne, eta Etxebizitza eta Lurralde Antolamenduko Departamentuko teknikariek osatuko dute, eta zehazki, kideak honako hauek izanen dira: Miguel San Miguel Azpíroz, Gloria Arregui Asiáin, Joaquín Duque Ibarrondo, Ainhoa Irizar eta Rafael Araujo.
Esan dugun moduan, Doneztebeko Plan Nagusia idazteko aurrekontua 150.000 eurokoa da (BEZa barne), eta zenbateko horren baitan ingurumenaren gaineko eraginaren azterlana ere badago. Zentzu horretan, Doneztebeko ur erregimena eta zenbait eremu urpean gelditu daitezkeela kontuan hartzen badugu (Baztan eta Ezkurra ibaietako eta beste ur ibilgu batzuetako uraren ondorioz), azterlanak garrantzi handia duela esan dezakegu. Nolanahi ere, ingurumenaren gaineko eraginaren azterlanak ez du eraginik izanen ibaietako oreka hidrologikoan. 

Zehazki, Udalaren hirigintza helburuak honako hauek dira: 

- Oteiza meandroaren plangintza egitea, Doneztebeko lurzoru erreserba estrategiko nagusia eta Nafarroa Atlantikoko Lurraldearen Antolamenduko Planeko erreserba nagusietako bat delako. Eremuak hainbat erabilera izan ditzake, etorkizuneko iraunkortasuna bermatzeko. Besteak beste, honako hauek: industria erabilera, Legasan Arcerlor enpresak okupatzen dituen lurretatik gertu (hala, bi industria eremuen azalerak batuz gero, inguruko industria eremu nagusietako bat osatuko dute); toki eta eskualde mailako industria erabilera, udalerriko beharrizanei aurre egiteko eta etorkizunean Doneztebe inguruko herri nagusia izan dadin bultzatzeko; eta azkenik, herriko udal eskaintza osatzeko erabilerak. 
- Urbanizatzeko egokiak diren eremuak mugatzea, gaur egungo herrigunea urpean gelditu daitezkeen lurretan dagoela kontuan hartuta, eta eremu horietan urbanizazio lanak egin ahal izateko baldintza egokiak bermatuko dituzten irtenbideak eta kudeaketa moduak ezartzea. 

- Etxebizitza eskariaren ezaugarriei buruzko proposamen-azterlana egitea, bereziki babes publikoko etxebizitzen eskariari buruzkoa, herriko beharrizanak kontuan hartuta. 

Gaur egun, Gobernuaren eta udal batzuen arteko hitzarmenak tramitatzen ari dira. Honako udal hauei buruz ari gara, hain zuzen: Baztan, Auritz, Cortes, Muruzabal, Nabaskoze, Petilla de Aragón, Ukar, Untzue eta Urraulgoiti. Gobernuak 679.400 euro emanen ditu hitzarmenok finantzatzeko, eta guztizko aurrekontua 840.500 eurokoa izanen da. 

